
Shri Bala Stavaraja 1

శ్రీబాలాస్తవరాజః  ౧

శ్రీమతః  పరమేశతల్పనిలయే వన్దారువృన్దానుతే 
సిన్దూరద్రవకుఙ్కుమోదకజపాపుష్పప్రభే    మఙ్గలే  ।

శ్రీబీజేన  సమన్వితం తవ మనుం భక్త్యా జపన్తం సదా
భక్తం మామవలోకయాశు కృపయా లక్ష్మ్యా సహైవామ్బికా  ॥ ౧॥

ఐమిత్యక్షరమమ్బికే శశినిభం బాలార్కకోట్యుజ్జ్వలే
బాలానామపి వాగ్విజృమ్భణపటుప్రఖ్యాతవిద్యాప్రదమ్   ।

బీజం బిమ్బవిడమ్బిదన్తిరదనే విద్యాముఖే సర్వదా
బాలాయాః కలయామి కల్పలతికే భక్తిప్రసన్నే  శివే ॥౨॥

క్లీమిత్యేకమహేశమానిని  సదా మన్దస్మితే  మఙ్గలే
బన్ధూకారుణపాణిపల్లవలసత్పుణ్డ్రేక్షుపాశోజ్జ్వలే     ।

నానారత్నవిభూషితే సురనుతే రత్కామ్బరాలఙ్కృతే
త్వద్రూపం  హృది చిన్తయామి సతతం సర్వార్థసిద్ధిప్రదమ్    ॥ ౩॥

సౌవర్ణం  కమలాసనస్య దయితే వైశ్వానరార్చిర్మయీ
కర్పూరోజ్జ్వలవీటికాపరిలసద్బిమ్బాధరోద్యన్ముఖే  ।

సాధారే చ తురీయయా చ పరయా సమ్పూజితాఙ్ఘ్రిద్వయే
యస్త్వాం ధ్యాయతి మన్త్రవర్యమసకృజ్జప్త్వాపి   వాగ్మీ భవేత్ ॥ ౪॥

ఐం క్లీం  సౌః సకలాపదార్తిశమనం తార్తీయఖణ్డోగ్రగం 
యో వా భక్తిపురస్సరో మృదుభుజే సౌవర్ణపీఠోజ్జ్వలే   ।

కామేశే కలయామి కున్దరదనే  కన్దర్పబీజోజ్జ్వలే 
మన్త్రం  తే మదభీష్టదం  దినకరజ్యోతిర్మయం సర్వదా ॥ ౫॥

కల్యాణం తవ రూపమమ్బరమణీదృష్ట్యా  కుచత్వం గతౌ
చన్ద్రో  విస్మితజాలమీశవనితే తాఘస్తసైన్యం  గతా ।

త్వద్రూపం  కిము తర్పయామి వద మే కన్దర్పవిద్యాత్మికే
కామేశోఽపి తవావలోకనవశాదర్ధాఙ్గనాత్వం   గతః ॥౬॥

శ్రీబాలాస్తవరాజః  ౧

ఏతామేవ విభావయన్తి మునయః సాయుజ్యముక్తిప్రదాం
ఏకాన్తే రవిమణ్డలేభ్యవలయే  హేమాదిర్షృఙ్గే  బుధౌ ।

ఆనన్దామృతసిన్ధుమగ్నహృదయా   రోకుఞ్చమానోభవా
త్వాం దేవీమనుచిన్తయామి సతతం చిత్తే భజే మామకే ॥ ౭॥

లక్ష్మీప్రదానసమయే  నవవిద్రుమాభాం
విద్యాప్రదానసమయే  శరదిన్దుశుభ్రామ్   ।

విద్వేషివర్గవిజయే  చ తమాలనీలాం
బాలాం త్రిలోకజననీం  శరణం ప్రపద్యే  ॥౮॥

ఇతి శ్రీబాలాస్తవరాజః  ।
జయతు జయతు బాలా భారతీ బ్రహ్మరూపా
జయతు జయతు బాలా వైష్ణవీ   విష్ణురూపా  ।
జయతు జయతు బాలా రౌద్రిణీ  రుద్రరూపా
జయతు జయతు బాలా చిన్మయీ జ్ఞానరూపా  ॥
హృత్పుణ్డరీకాననభాసమానా

చిత్కుణ్డలీ  చఞ్చదుదారమానా ।
పుస్తాక్షసూత్రస్ఫురదబ్జహస్తా 

బాలా ధియం యచ్ఛతు నః ప్రశస్తా  ॥
ఇతి శ్రీబాలాస్తవరాజః  (౧) సమ్పూర్ణః  ।

